S A Ž E T A K
Ekosistemi tuzlansko-lukavačke regije posljednjih decenija izloženi su visokim emisijama prašine (koja sadrži teške metale), i drugim polutantima emitovanim iz termoenergetskih i proizvodnih postrojenja. Svaki porast sadržaja teških metala u okolini iznad prirodnih vrijednosti direktno utiče na kvalitet zraka, tla, vode, kao i zdravlje ljudskih populacija. Biljke su najosjetljivije na industrijska zagađenja usljed apsorpcije i akumulacije teških metala, i upravo zbog toga uspješno se koriste kao indikatori procjene onečišćenja životne sredine, te uspostavu adekvatnog biomonitoringa. 

Sadržaj i dinamika teških metala u populacijama odabranih biljnih vrsta istraženi su na devet lokaliteta tuzlansko-lukavačke regije. Praćen je sadržaj: kroma (Cr), nikla (Ni), olova (Pb), kadmija (Cd), bakra (Cu), zinka (Zn), kobalta (Co) i mangana (Mn), u sljedećim biljnim vrstama: krompir, kupus, luk, bokvica, maslačak, živa ograda, smrča, hrast, list i plod šljive. Uzorci su uzeti sa površine 5-10 m² u količini oko 500 g iz populacije svake biljne vrste. Sadržaj teških metala u biljnom materijalu određen je metodom atomske apsorpcione spektrofotometrije (AAS metoda), na instrumentu „Perkin-Elmer“ 3110 i grafitnoj kiveti „Perkin-Elmer“ HGA-440. 

Interpretacija rezultata izvršena je na bazi prosječnih vrijednosti sadržaja teških metala u ispitivanim biljkama u nezagađenim područjima i satističke analize dobivenih rezultata primjenom normality testa (Kolmogorov-Smirnovog i Shapiro-Wilkovog). Ispitivanjem je nađen u projeku najveći sadržaj teških metala u hrastu, zatim u smrči, živoj ogradi, maslačku, listu šljive, bokvici, kupusu, luku, plodu šljive, a najmanji u krompiru. Ispitivane biljke su imale različit sadržaj pojedinih teških metala na istraživanim lokalitetima. to znači da je na intenzitet usvajanja i nakupljanja  teških metala značajno uticao genetički faktor ispitivanih biljaka 

Od ispitivanih lokaliteta najveći sadržaj teških metala nađen je na lokalitetu Donji Pasci, zatim Puračić, Čaklovići, Donji Bistarac, Donja Lipnica, Krojčica, Husino, Crveno Brdo, a najmanji na lokalitetu Tinja. 

Korištenjem Kolmogorov-Smirnovog i Shapiro-Wilkovog testa utvrđene su statistički signifikantne razlike između raspodjele date varijable (sadržaja teških metala u određenoj biljnoj vrsti po lokalitetima) i normalne raspodjele. Njegovom upotrebom je utvrđeno da sadržaj teških metala u ispitivanim biljkama najčešće nije imao dinamiku opadanja sa povećanjem rastojanja istraživanih lokaliteta od Termoelektrane i Koksare, kao dominantnog antropogenog izvora emisije teških metala. To pokazuje da se usvajanje i nakupljanje teških metala odvijalo pod uticajem velikog broja ekoloških faktora, a naročito: koncentracije teških metala u tlu, vrijednosti pH tla, sadržaja karbonata i organske materije u tlu, uzajamnih dejstava ispitivanih metala, položaja lokaliteta i klimatskih uslova posebno pravca dominantnih vjetrova. 

Dobiveni rezultati pokazuju da su prisutne imisije teških metala i vjerovatno drugih polutanata u ekosisteme istraživanog područja. Navedeno treba imati u vidu, posebno zbog potencijalnog uključivanja teških metala u hranidbene mreže i njihovog eventualnog uticaja na zdravlje ljudi ovog područja.

